
Երեւանաբնակ Աշխեն Կիրակոսյանը ցանկանում էր իմանալ, թե ինչպիսին կլինի իր աղջկա եւ թոռնիկի ճակատագիրը, երբ նրանք գնան Ռուսաստան` ապօրինի միգրանտ համարվող իր փեսայի մոտ:

Այդ հարցի պատասխանը ստանալու համար նա եկել էր Հայաստանի Արհմիությունների կոնֆեդերացիա:

2009թ փետրվարից կոնֆեդերացիան անվճար իրավաբանական օգնություն է առաջարկում աշխատանքային միգրացիայի եւ թրաֆիքինգի վերաբերյալ հարցերով: Կենտրոն հիմնականում դիմում են` Ռուսաստանին վերաբերող հարցերով:

«Տալիս ենք ինֆորմացիա ՌԴ միգրացիոն օրենսդրության, աշխատանքային օրենսդրության վերաբերյալ, որ մարդիկ իմանան եւ հետո նոր միայն գնան: Որովհետեւ եթե մարդիկ իրազեկված են, ինչ- որ չափով նաեւ պաշտպանված են»,- «Ա1+»-ին ասաց Կոնֆեդերացիայի Աշխատանքային միգրացիայի, հարկադիր աշխատանքի եւ թրաֆիքինգի ծրագրի պատասխանատու Էլեն Մանասերյանը:

Նրա խոսքերով` իրենց մոտ հիմնականում գալիս են ոչ թե միգրանտները, այլ նրանց հարազատները:

«Ինչպե՞ս գնալ հասնել այնտեղ, ինչ փաստաթղթեր են պետք: Ինչքա՞ն գումար է իրենց պետք այնտեղ, բժշկական զննություն այստեղ անցնելուց հետո նորից պետք է այնտեղ անցնե՞լ, ի՞նչ ճանապարհով մեկնել ՌԴ, որպեսզի դա օրինական լինի»,- հիմնականում այս հարցերն են հուզում արտագնա աշխատանքի մեկնողների հարազատներին:

Ըստ կազմակերպության հետազոտությունների` արտագնա աշխատանքի մեկնողները հիմնականում մարզերից են: Միգրանտների 80%-ն էլ մեկնում է ՌԴ արտագնա աշխատանքի:

Կենտրոնը օրական ստանում է մինչեւ 10 զանգ: Երբեմն զանգում են նրանք, ովքեր արդեն վերադարձել են արտերկրից: Ըստ Էլեն Մանասերյանի` նրանք պատմում են, որ շատ վատ պայմաններում են աշխատել, նորմալ պայմաններից զուրկ, բայց ստիպված են եղել աշխատել, քանի որ պարտքեր են ունեցել եւ այլընտրանք չի եղել:

Ի դեպ, կենտրոնի այցելուները հիմնականում կանայք են, իսկ զանգողները` տղամարդիկ:

 

 

